
ÝOKARY  PARAFINLI  NEBITLERDEN  GALYNDY  BITUMY 
ALMAGYŇ USULY

Goçmyrat Saparmyradowiç Amannazarow 
Tehniki ylymlaryň kandidaty

Gysgaça beýan

Dürli kysymly ýokary hilli bitumy almak prosesiniň ýokary şepbeşikli başlangyç çig malyň 
bar bolmagyna berk baglylygy aradan aýyrmak üçin hem-de başlangyç çig malyň düzümine 
garamazdan, alynýan galyndy bitumyň komponentleriniň amatly gatnaşygyny gazanmak üçin olaryň 
hil görkezijilerini çeýe dolandyrmak maksady bilen, inert gazynyň gurşawynda atmosfera basyşynda 
başlangyç çig malyň uglewodorodlaryny bölüp aýyrmak mümkinçilikleri peýdalanyldy. Şunlukda, 
başlangyç çig maldan uglewodorodlaryň bölünip aýryldygy saýyn, olaryň düzümindäki şepbikleriň 
we asfaltenleriň paýy artýar.
Esasy sözler: Bitum, gudron, mazut, asfalten, inert gazy.

Giriş

Bu ylmy iş nebiti gaýtadan işlemek ugruna, hususan-da, ýokary parafinli nebitleriň ýokary 
gaýnaýjy galyndylaryndan, has takygy, nebitiň atmosfera-wakuum kowgusynyň galyndylaryndan 
galyndy bitumlary almagyň usulyna degişli bolup, olar ýol-gurluşyk we akkumulýator senagatlarynda 
ulanylýan dürli kysymly nebit bitumlaryny almak üçin peýdalanylyp bilner. Ýokary parafinli çig 
mallardan bitum almagyň täze prosesini işläp düzmek barada maglumatlar amaly taýdan ýokdur. 
Şonuň üçin hem Goturdepäniň we Ekeremiň ýataklarynyň nebitleriniň garyndysyndan bitum almagyň, 
ony gaýtadan işlemegiň çuňlaşdyrylan usulyny işläp düzmek derwaýys meseledir.

Edebiýat syny

Galyndy bitumyň önümçiliginiň tehnologiýasynyň adaty usuly, çuňňur wakuum (26,7-93,3 kPa) 
desgasynda, gyzdyrylan (420–430oС) suw bugunyň gatnaşmagynda nebit galyndysynda saklanýan 
asfaltenleri we şepbikleri konsentrirlemekden ybarat (R.B. Gun, 1989; R.S. Ahmetowa, 
E.P. Glozman, 1974).

Bu usulyň esasy ýetmezçilikleri başlangyç çig mal serişdeleriniň – mazudyň, ýarymgudronlaryň, 
ýokary şepbeşikli agyr nebitleriň gudronlarynyň çäklidiginden, başlangyç çig maly gyzdyrmak 
üçin ýokary temperaturany üpjün etmek, aşa gyzdyrylan bugy bermek, çuňňur wakuum döretmek 
zerurlygyndan ybaratdyr, şeýle hem bu usul bilen alynýan okislenmedik bitumyň hil derejesi başlangyç 
çig malyň komponentleriniň gatnaşygyna berk bagly bolup durýar.

Sahalin adasyndaky ýatagyň 500oС temperaturada gaýnap başlaýan mazudynyň wakuum 
kowgusynyň galyndylaryndan galyndy ýol bitumlaryny almak usuly mälimdir (N. G.Ýewdokimowa, 
Ý. A. Baýguzina, A. W. Iwanowa, 2017). Bu nebit az kükürtli, az parafinli hem-de ýokary şepbeşikli 
hasaplanylýar. Şunlukda, mazudyň wakuum kowgusynyň galyndysyndan wakuum gazoýlynyň gaýnama 
temperaturalary 500-545oС aralygynda bolan dürli fraksiýalary saýlanyp alnanda, galyndy bitumyň 
dürli görnüşleriniň esaslaryny almak mümkinçiliginiň bardygy görkezilendir. Olaryň düzüminiň häzirki 
zaman polimer modifikatorlary arkaly soňraky modifisirlenilmegi, şepbeşik ýol bitumlarynyň hiline 
bildirilýän talaplary kanagatlandyrýan galyndy bitumlary almaga mümkinçilik berýär.

Bu usulyň esasy ýetmezçilikleri çig mal hökmünde diňe ýokary şepbeşikli nebitiň mazudyny 
ulanmak, başlangyç çig maly gyzdyrmak üçin ýokary temperaturany üpjün etmek, aşa gyzdyrylan 

bugy bermek, çuňňur wakuum döretmek, şeýle hem bitumyň hil görkezijileriniň gowulandyrylmagy 
üçin häzirki zaman polimer modifikatorlary peýdalanmak zerurlygyndan ybarat bolup durýar.

Ýokary şepbeşikli nebitden aşa gyzdyrylan suw buglaryny ulanmak arkaly okislenmedik bitumy 
almak usuly mälimdir (M. I. Farrahow, S. M. Kiriçenko, R. L. Fahrutdinow. Patent RU № 2167906). 
Bu usulda başlangyç nebit 300oС temperatura çenli gyzdyrylyp, distillýatlaryň atmosfera kowgusy 
amala aşyrylýar we sütüniň kubundan ahyrky önüm alynýar. Şunlukda, gyzdyrylan başlangyç nebit 
sütüniň ýokarsyndan galtaşma elementlerine iberilýär, sütüniň kubuna bolsa buguň nebite gatnaşygy 
(0,8–1,2):1 bolar ýaly möçberde 480–540oС gyzgynlykdaky suw buglary berilýär.

Bu usulyň esasy ýetmezçilikleri alynýan bitumyň hiliniň başlangyç ýokary şepbeşikli nebitiň 
hiline bagly bolup durýandygyndan, bug öndürilmegi üçin köp energiýa sarp edilýändiginden, buguň 
çökmegi netijesinde emele gelýän nebit goşuntgyly önümleri zyýansyzlandyrmak zerurlygyndan 
ybarat bolup durýar.

Parafinli nebitleriň BU5
80 şertli şepbeşikligi 75-den köp bolan, göni kowlan fraksiýalaryny 

wisbrekinge (430-490oС-de ýeňil termiki krekinge) sezewar etmek usuly mälimdir. Alnan önümi 
atmosfera basyşynda kowmak arkaly, 330-360oС-den ýokary temperaturada gaýnaýan galyndy bitum 
alynýar (S. L. Aleksandrowa, W. M. Korobkowa, W. W. Tauşew, Patent RU № 2037510), ýöne ýol 
bitumlaryny almak üçin bu usul diňe kesgitli çuňlukdan saýlanyp alnan nebit galyndylary ulanylanda 
amatlydyr. Bu usul bilen has agyr nebit galyndylaryndan alnan önümiň hili ýol we gurluşyk bitumlaryna 
bildirilýän talaplary kanagatlandyrmaýar, şeýle hem bu usul galyndyda 5%-den köp mukdarda parafin 
saklaýan ýokary parafinli nebitlerden bitum almak üçin ulanarlykly däldir, sebäbi şeýle nebitlerden 
alynýan galyndy suwuk bolýar, ýagny halka we şar usuly boýunça ýumşamak temperaturasy 25oС-den 
pes bolup, olar ýol bitumy hökmünde ulanarlykly däldir. Bu usulyň ýene-de bir ýetmezçiligi – gaýtadan 
işlemegiň shemasynda wisbreking desgasyny gurmak üçin goşmaça harajatlaryň talap edilýändigi 
sebäpli, alynýan bitumyň bahasynyň gymmatlamagyna getirýändiginden ybarat bolup durýar.

Göni kowlan nebit galyndylaryny wisbrekinge, soňra wisbrekingiň önümlerini wakuum 
kowgusyna sezewar edip, bitumy galyndy görnüşinde bölmegiň usuly hödürlenilen (N.R. Saýfullin, 
M.M. Kalimullin, G.G. Telýaşew, Patent RU № 2167906). Şunda wisbrekingden öň nebit galyndysy, 
meselem, gudron deslap termodestruktiw prosesiň gazoýly bilen 35–65% mukdarda garyşdyrylýar, 
soňra bolsa wisbrekinge sezewar edilýär. Wisbrekingiň önümlerinden wakuum kowgusy arkaly 
ahyrky önüm hökmündäki galyndy alynýar, ýöne bu usul diňe az parafinli asfalt şepbikli nebitler 
üçin ulanarlyklydyr. Bu usul bilen ýokary parafinli nebitlerden alnan önümiň düzüminde 
parafiniň mukdarynyň köp bolýandygy sebäpli, onuň hili ýol bitumlaryna bildirilýän talaplary 
kanagatlandyrmaýar. Bu usulyň esasy tehnologik ýetmezçilikleri gudrony gaýtadan işlemegiň 
tehnologiýasyna wisbreking desgasynyň girizilmeginden, şeýle hem aşa gyzdyrylan bug bermek 
we wisbrekingiň önümleriniň wakuum kowgusy prosesi geçirilende çuňňur wakuum döretmek 
zerurlyklaryndan ybarat bolup durýar.

(B. Şirçin, B. Hongorzul, B. Hulan, Patent RU № 2313519) oýlap tapyşda okislenen ýol 
bitumlaryny almak üçin ýokary parafinli nebiti deslap taýýarlamak usuly teklip edilýär. Şunda parafinler 
katalizator hökmünde kaliý persulfatynyň, ýa bolmasa, başga aşgar ýa-da aşgar-ýer metalynyň, ýa-da 
ammoniniň gatnaşmagynda kükürt elementi bilen täsirleşdirmek arkaly modifisirlenýär. Alkanlary 
reaksiýa has ukyply birleşmelere öwürmek üçin parafinleriň okislenme reaksiýalaryny işjeňleşdiriji 
başlangyç hökmünde simap nitraty (Hg(NO3)2), marganes asetaty (Mn(CH3COO)2), şeýle hem ozon 
ulanylyp görüldi (Hulan Baýasgalan, 2008). Modifisirlenmeden soň nebit galyndylary 1 kg çig mala 
3 l/min howanyň harçlanmagy bilen, reaktorda 190-220oC temperaturada üznüksiz garyp durmak 
arkaly howanyň kislorody bilen okislendirildi.

Bu oýlap tapyşyň ýetmezçilikleri nebitleriň n-parafinleriniň destruksiýasy üçin organiki däl 
duzlaryň peýdalanylýandygyndan hem-de reaksion garyndydan ulanylan katalizatorlary bölüp 

aýyrmagyň usulynyň işlenip düzülmändiginden ybarat bolup durýar, şeýle hem hödürlenilýän proses 
ýol bitumlaryny diňe ýokary parafinli çig maly okislendirme ýoly bilen almaga gönükdirilendir.

(Hamidullin, Patent RU № 2642560C2) oýlap tapyşda suwuklyklary inert gazynyň gurşawynda 
kowgy etmek usuly teklip edilýär. Bu usul başlangyç garyndyny girizmekden, bölünme önümlerini 
çykarmakdan, kondensirlenmeýän inert gazyny girizmekden, bölünme önümlerini gyzdyrmakdan, 
başlangyç garyndynyň bir ýa-da birnäçe komponentlerini gaz halyna geçirmekden, inert gazyny 
başlangyç garyndy bilen ýylylyk we massa çalşygyna gaýtarmakdan ybaratdyr. Ol garyndylaryň pes 
basyşy we ýokary temperaturany ulanmazdan bölünmegi netijesinde energiýanyň harçlanylyşynyň 
kemeldilmegini we ekologiýa düşýän agramyň peseldilmegini üpjün edýär, emma nebit çig malyndan, 
aýratyn hem, ýokary parafinli nebit çig malyndan galyndy bitumy almagyň bu usuly bilen alynýan 
bitumlaryň hil görkezijilerini çeýe dolandyrmak mümkinçilikleri we şertleri görkezilmeýär.

Häzirki beýan edilýän obýekte tehniki manysy boýunça iň golaý usul – ýokary parafinli 
nebitiň (Goturdepe ýatagy) mazudyny 510-540oC-den ýokary temperaturada gaýnaýan galyndylar 
alynýança çuňňur wakuum kowgusyna sezewar etmek usulydyr (S.L. Aleksandrow, G.G. Walýawin, 
K.G. Walýawin, Patent RU № 2265639). Düzümindäki parafinleriň mukdaryny azaltmak üçin, 
başlangyç çig mal çuňňur bolmadyk wisbrekinge sezewar edilýär. Gaz, benzin we ýeňil distillýat 
fraksiýalary bölünip aýrylandan soňra, wisbrekingiň önümi 440-525oC-den ýokary temperaturada 
gaýnaýan galyndylar alynýança çuňňur wakuum kowgusyna sezewar edilýär. Bu prosesiň barşynda 
parafinleriň mukdary has-da peselýär we bitumyň talap edilýän hili üpjün edilýär.

Prosesiň köpbasgançaklylygy we onuň enjam üpjünçiliginiň çylşyrymlylygy bu usulyň 
ýetmezçiliklerine degişlidir. Proses aşakdaky tehnologik basgançaklary öz içine alýar: taýýarlanylan 
gudron üçin komponentleri garyşdyrmak, gudrony gysga interwally penetrasiýaly bituma çenli 
okislendirmek, okislenen önümi agyrlaşdyrylan gudronyň we çig mal organiki goşundynyň garyndysy 
bilen kompaundirlemek. Bu usulyň esasy ýetmezçilikleri başlangyç çig maly ýokary temperaturada 
gyzdyrmak zerurlygyndan, aşa gyzdyrylan bug bermek zerurlygyndan, wisbreking prosesinde ýokary 
basyşyň (1,5-5,0 MPa) peýdalanylýandygyndan, mazutdan gudron alnanda hem-de wisbreking 
önümleri gaýtadan wakuum kowgusyna sezewar edilende çuňňur wakuumyň döredilýändiginden, 
wisbrekinging önümlerinden atmosfera kowgusynda gaz, benzin we ýeňil distillýat fraksiýalary 
bölüp aýyrmak üçin goşmaça energiýa we ulanylyş harajatlarynyň edilýändiginden, şeýle hem 
wisbreking desgasynyň girizilmegi bilen mazudy gaýtadan işlemegiň tehnologik shemasynyň 
çylşyrymlaşdyrylýandygyndan ybarat. Ahyrky önümiň düzümindäki parafinleri azaltmak üçin 
gaýtadan işlemegiň şeýle çylşyrymly shemasynyň ulanylmagy, alynýan bitumlaryň hil görkezijileriniň 
çeýe dolandyrylmagyna mümkinçilik bermeýär.

Başlangyç çig malda parafin uglewodorodlarynyň köp bolmagynyň bitumlaryň hiline ýaramaz täsir 
edýändigi mälimdir. Hususan-da, alynýan bitum pes süýnüjiligi we kanagatlanarsyz pes temperatura 
häsiýetleri bilen häsiýetlendirilýär. Şol sebäpli ýokary parafinli nebitleriň atmosfera-wakuum 
kowgusynyň galyndylary nebit galyndylarynyň okislendirilmegine ýa-da wakuum kowgusynda 
konsentrirlenilmegine esaslanan adaty tehnologiýa boýunça ýokary hilli ýol bitumlaryny almak üçin 
ýaramsyzdyr. Diňe görkezilen tehnologiýalaryň çylşyrymly utgaşdyrylmagy arkaly ýol bitumlarynyň 
käbir kysymlaryny alyp bolýar. Şunlukda, proses örän agyr bolup, kynlyk bilen dolandyrylýar hem-de 
daşky gurşawy hapalaýjy galyndylaryň (okislenme gazlarynyň, gara solýaryň) köp mukdarda bölünip 
çykmagyna getirýär.

Bu jähetden ýokary parafinli nebitlerden dürli kysymly bitumlary almak üçin çig maly 
taýýarlamagyň we gaýtadan işlemegiň adaty däl şertlerini we usullaryny gözlemek bilen täze 
tehnologiýalary işläp düzmek zerurlygy ýüze çykýar. Şunlukda, bitum önümçiliginiň çig maly 
taýýarlamak basgançagy:

– esasy fiziki-himiki prosesiň kömegi bilen çig maly gaýtadan işlemegiň netijeliligini üpjün etmek 
(meselem, prosesi işjeňleşdirmek, ahyrky önümiň çykymyny ýokarlandyrmak we beýlekiler) üçin;

– çig malyň element, toparlaýyn himiki we (ýa-da) fraksiýalaýyn düzümini dolandyrmak arkaly 
talap edilýän hilli nebit bitumlaryny öndürmek üçin zerur bolup durýar.

Häzirki işlenilip düzülen oýlap tapyşda ýokary parafinli nebitleriň ýokary gaýnaýan 
fraksiýalaryndan çuňňur wakuumy we ýokary temperaturalary ulanmazdan, olaryň uglewodorod 
düzümini çeýe dolandyrmak we amatly şertleri kesgitlemek arkaly galyndy bitumlary almagyň usuly 
beýan  edilýär. Munuň özi energiýany we beýleki serişdeleri tygşytlamak bilen bir hatarda, ýokary 
şepbeşikli nebitleriň elýeterliligine baglylygyň aradan aýrylmagyna we dürli kysymly galyndy 
bitumlaryň önümçiliginiň çig mal gorlarynyň giňeldilmegine ýardam eder.

Баш НИИНП tarapyndan okislenen bitumlaryň önümçiligi üçin nebitleri düzümindäki (% agram 
hasabynda) asfaltenleriň (A), şepbikleriň (S) we gaty parafinleriň (P) möçberi boýunça toparlara 
bölmek teklip edildi (I.G. Grudnikow, 1976). Nebit A+S-2,5P≥0 we A+S>6 şertler ýerine ýeten 
halatynda okislenen bitumlaryň önümçiligi üçin ýaramly hasaplanylýar. Hasaplamalar Goturdepe 
we Ekerem nebitleri üçin bu şertleriň ýerine ýetmeýändigini görkezýär (A+S-2,5P<0, A+S<6 we 
degişlilikde,  12,8-e hem-de – 16,15-e deň).

Şol sebäpli bu nebitleriň garyndysyndan alnan gudron adaty usullar bilen ýol bitumyny öndürmek 
üçin ýaramsyz hasaplanyp biler. Bu ýerde esasy mesele alynýan bitumda onuň hilini peseldýän 
uglewodorodlaryň, aýratyn-da, doýgun uglewodorodlaryň köpdüginden ybarat. Adaty wakuum 
kowgusynyň mümkinçilikleriniň çäkli bolmagy başlangyç çig maldan doýgun uglewodorodlary 
aýyrmakda kynçylyklary döredýär.

Okislenmedik bitumlar üçin olarda has ownuk dispers bölejikleriň (85–86% kolloid emele 
gelmeler 9–10 nm ölçegde) okislenenler bilen deňeşdirilende (69–70% kolloid bölejikleri 440 nm-e 
çenli). Bu maglumatlaryň esasynda okislenmedik bitumlary «zol», okislenen bitumlary bolsa «zol-
gel» tipli ulgamlara degişli edip bolar. Şunuň esasynda okislenen bitumlara garanda okislenmedik 
bitumlar birnäçe artykmaçlyklara eýedir: uly maýyşgaklygy we gowy adgezion häsiýetnamalary, 
asfaltbetonlaryň ýokarlandyrylan gidrofoblygyny üpjün edýär we ýol örtükleriniň uzakmöhletleýin 
ulanylmagyny artdyrýar (Ý.A. Kutin, 1999).

Galyndy bitumy almagyň bu usulynyň beýleki adaty usullardan netijeliliginiň ýokarydygyny 
ulanylýan çig malyň (mazudyň, gudronyň, ýarymgudronyň) başlangyç nebitiň tebigatyna we 
toparlaýyn uglewodorod düzümine bagly däldigi tassyklaýar. Bu usul ekspluatasion görkezijileri 
ýol bitumlaryna bildirilýän talaplary kanagatlandyrýan, dürli kysymly galyndy bitumlary almagyň 
önümçiliginiň ýokary şepbeşikli, asfaltenli nebitlere baglylygny aradan aýyrýar.

Ýokary parafinli çig mallardan ýol bitumlaryny almagyň tehnologiýasyny işläp düzmek özüniň 
kesgitli şertlerini: amatly temperaturasyny, berilýän howanyň mukdaryny, prosesi konstruktiw 
gurnamagy we adaty däl täze tehnologiýalaryň ulanylmagyny talap edýär.

Galyndy bitumlary almagyň önümçiligi ýönekeý we ykdysady taýdan has amatly tehnologiýadyr. 
Galyndy bitumlary almak üçin ýaramly bolan nebitiň sortuny kesgitlemek üçin ondan alnan bitumyň 
25oC temperaturada 100–0,1 mm (TDS 11501–78) iňňäniň aralaşma çuňlugy görkezijisine baha 
bermelidir.

Galyndy bitumy almagyň önümçiligi haçan-da taýýar önümiň çykymy 10–20%-den az bolmasa, 
ykdysady taýdan amatly hasaplanylýar. Şeýle bitumlary almak üçin, köplenç, organiki we geterogen 
birleşmelerden durýan, wakuum kowgusynyň çig maly bolan, mazut peýdalanylýar. Bu önümçilik 
üçin ýokary şepbeşikli, az parafinli nebit önümleri has amatly çig maldyr. Tersine, ýokary parafinli 
nebitleri çig mal hökmünde ulanmak maslahat berilmeýär. Şeýle nebit önümleri okislendirilende 
bitumyň maýyşgaklygyny we berkligini peseldýän asfaltenler, karbenler emele gelýärler.

Galyndy bitumlaryň okislendirilen bitumlardan häsiýetli aýratynlygy şulardan ybaratdyr: ýokary 
dykyzlygy, ýokary derejede gatylygy we 25oC temperaturada üzülmä ýokary garşylygy (şol bir 
ýumşama temperaturada).

Şeýlelikde, gudrony inert gazynyň gurşawynda kowgy etmek arkaly, kowgy edilip alnan 
uglewodorodlaryň massa paýyny üýtgedip alynýan galyndy bitumyň häsiýetlerini sazlamak 
mümkin bolýar. Okislendirilen bitumlar bilen deňeşdirilende okislendirilmedik bitumlaryň birnäçe 
artykmyçlyklary bardyr: plastikliginiň ýokarylygy we adgeziýa häsiýetiniň gowulygy, asfaltbetonlara 
ýokary gidrofoblygy üpjün edýänligi, ýol örtükleriniň uzakmöhletliligini ýokarlandyrýanlygy bilen 
häsiýetlendirilýär (Ý. A. Kutin, 1996).

Tejribäniň usulyýeti

Bu ylmy işde ýokary hilli okislenmedik, dürli kysymly bitumlary almak üçin çig mal goruny 
olaryň önümçiligine ýokary parafinli nebitleri ornaşdyrmagyň hasabyna giňeltmäge, şeýle hem 
energiýany az talap edýän, ekologiýa taýdan amatly, pes basyşy we ýokary temperaturany ulanmazdan 
nebit çig mallaryny bölmek ýoly bilen galyndy bitumlary almaga ugrukdyrylandyr.

Bu usul çig mala edilýän talaplary kanagatlandyrmaýan, ýokary parafinli, asfaltenleriň we 
şepbikleriň gatnaşygy pes bolan çig mallardan ýokary hilli galyndy bitumlaryň dürli kysymlaryny 
almagyň meselesini çözýär.

Çig mal hökmünde Türkmenbaşynyň Nebiti gaýtadan işleýän zawodlar topumynda Goturdepäniň 
we  Ekeremiň ýokary parafinli nebitleriniň garyndysynyň (1:1gatnaşykda) mazudynyň wakuum 
kowgy desgasynda galýan gudrony peýdalanyldy.

Goturdepäniň we Ekeremiň nebitleri ýokary parafinli, az şepbeşikli parafin-naften esasly 
nebitlere (degişlilikde, parafin uglewodorodlar – 9,0 we 12,4 %, şepbikler – 8,8 we 13,1%, 
asfaltenler – 0,9 we 1,75% mass.) degişlidir (S.F. Moiseýkow, W.S. Tolstenew, S.R Sergienko, 1971; 
S.R Sergienko, B.A. Taimowa, W.A. Hallyýewa, 1964). Goturdepäniň we Ekeremiň nebitleriniň 
450oC-den ýokary temperaturada gaýnaýan gudron-galyndysynyň çykymy 42,0% mass. deňdir.

WT-3 enjamynyň gudronynyň toparlaýyn uglewodorod düzümi 1-nji tablisada getirilendir.
1-nji tablisa

BT-3 desgasynda gudronyň toparlaýyn uglewodorod düzümi

Goturdepe, Ekerem nebit 
ýataklarynyň gudronynyň düzümi

Massa boýunça % mass.

Asfaltenler 2,7
Şepbikler 23,0

Parafin-naften 26,85
Jemleýji aromatika, olardan: 47,45

ýeňil aromatika 17,50
orta aromatika 14,77
agyr aromatika 15,18

Ýokary parafinli nebitlerden galyndy bitumy almagyň hödürlenilýän bu usuly aşakdaky görnüşde 
geçýär.

Göwrümi 500 ml bolan üç bokurdakly düýbi togalak kolba 150–300 gram gudron guýulýar we 
kolbagyzdyryjyda gyzdyrylýar. Kondensirlenmeýän inert gazy bolan azot ballondan kollektoryň üsti 
bilen kolba berilýär. Bir kilogram çig mala 10–16 l/min tizlik bilen azot berilýär. Önümler garylýar, 
inert gazy nebit önümleriniň gatlagyndan geçip uçujy nebit fraksiýalary bilen baýlaşýar (1-nji surat). 
Inert gazyny we bug görnüşli ýeňil uçujy komponentleri özünde saklaýan gaz faza barbotýordan 

geçip, kyn uçujy suwuk komponentlerden separirlenýär. Gudrondan islenilmeýän uglewodorodlaryň 
yzygiderli aýrylmagy atmosfera basyşynda, inert gazynyň gurşawynda, 360-385oC temperatura 
aralygynda kowgy etmek ýoly arkaly amala aşyrylýar. Bölünip çykýan kyn uçujy komponentler bölünip 
aýrylýan uglewodorodlaryň massasyny kesgitlemek üçin goýlan tereziniň üstünde ýerleşdirilen kolba 
ýygnanýar. Desgadaky basyş atmosfera basyşy. Proses intensiw barbotaž gidrodinamiki düzgünde 
amala aşyrylýar.

1-nji surat. Eksperimental gurnawyň shemasy: 
1 – reaksiýa üçin üç bokurdakly kolba; 2 – barbatýor; 3 – sowadyjy; 4 – kyn uçýan komponentler üçin gap;  
5 – termometr; 6 – kolba gyzdyryjy; 7 – geçiriji klapan; 8 – inert gazy üçin kompressor; 9 – tehniki terezi; 

10 – çykýan gazlary ugrukdyryjy turbajyk

Galyndy bitumlaryň hil görkezijileriniň talabyna laýyklykda gudrondan islenilmeýän 
uglewodorodlary yzygiderli 10%, 20%, 30% aýyrmak ýoly bilen dürli kysymly bitumlar alyndy. 
Alnan bitumlaryň häsiýetleri 2-nji tablisada getirilendir.

2-nji tablisa
Tejribe ylmy-gözleg işleriniň netijesinde alnan esasy parametrler

T/b Bitumyň kysymy Gudronyň 
massasy (g)

Kowgy edilip alnan 
uglewodorodlaryň çig 

mala görä çykymy 
(%)

Týum, oC П25, 0,1mm D, 25oC

1 I fraksiýa 340-365oC 
BND 30/200 
BND 40/180

191,1 10% 43,5 169,3 56

2 II fraksiýa 340-372oC 
BND 60/90

190,9 20% 45,5 91,6 90

3 III fraksiýa 340-375oC 
BND 40/60, BN 50/50

191 30% 50,5 50,6 131,5

Ýokarda beýan edilen usulyň esasynda inert gazynyň gurşawynda gudrony kowgy edip alnan 
uglewodorodlaryň massa paýyny üýtgedip alynýan bitumyň häsiýetlerini sazlap dürli kysymly 
okislenmedik bitumlary alyp bolýar.

Alnan netijeler we olary ara alyp maslahatlaşmak
Çuň wakuumyň zerurlygynyň ýoklugy, bölme prosesiniň temperaturasynyň pesligi, energiýa 

sarp edilişiniň azlygy, suw buglarynyň kondensirlenme önümleriniň emele gelmeýänliginiň hasabyna 

ekologik taýdan arassalygy, düzüminde aýrylýan komponentler bolan zyňyndy gazlaryň ýoklugy bu 
ylmy işiň  artykmaçlygydyr.

Hödürlenilýän usul parafinli we ýokary parafinli nebitlerden gaty parafiniň mukdary 2,2%-den 
köp bolmadyk, süýnüjiliginiň görkezijisi ýokary termookislenmä durnukly bolan ýol bitumlaryny 
almaga mümkinçilik berýär. 

Şeýlelikde, hödürlenilýän bu usul bitumy öndürmegiň däp bolan önümçilik usullarynda bitum 
almak üçin ýaramsyz bolan, ýokary parafinli nebitleriň ýokary temperaturada gaýnaýan galyndylaryny 
dürli kysymly okislenmedik bitumlary almak üçin çig mal hökmünde peýdalanmak mümkinçiligini 
görkezip, bitum önümçiliginiň çig mal binýadyny giňeltmäge mümkinçilik berýär.

Netije
Ýokary parafinli nebitlerden galyndy bitumlary almagyň usuly başlangyç garyndyny girizmekden, 

bölünme önümlerini çykarmakdan, kondensirlenmeýän inert gazyny girizmekden, bölünme 
önümlerini gyzdyrmakdan ybarat bolup, kowgy ýoly bilen gudronyň düzümindäki gerekmejek 
uglewodorodlaryň çykarylmagy inert gazynyň gurşawynda, atmosfera basyşynda, 360–385oС 
temperatura aralygynda, galyndy bitumlaryň hil görkezijilerine bildirilýän talaplara laýyklykda, 
massa boýunça 10%, 20%, 30% möçberlerde yzygiderli bölüp aýyrmak arkaly amala aşyrylýar. 
Bu şertlerde gudronyň komponentleriniň termiki destruksiýa prosesi aradan aýrylýar. Bu usul nebit 
galyndylarynyň pes basyşy we ýokary temperaturany ulanmazdan bölünmesinde energiýanyň 
harçlanylyşynyň kemeldilmegini we ekologiýa düşýän agramyň peseldilmegini üpjün edýär.

СПОСОБ  ПОЛУЧЕНИЯ  ОСТАТОЧНОГО  БИТУМА  ИЗ 
ВЫСОКОПАРАФИНИСТЫХ  НЕФТЕЙ

Гочмырат Сапармырадович Аманназаров 
кандидат технических наук

Аннотация

С целью устранения сильной зависимости процесса получения различных видов 
высококачественных битумов от наличия высокосмолистого первичного сырья, а также гибкого 
контроля за его качественными показателями для достижения оптимального соотношения 
компонентов остаточного битума независимо от состава первичного сырья, использовались 
возможности отделения углеводородов из первичного сырья под атмосферным давлением 
в среде инертного газа. При этом по мере отделения углеводородов из первичного сырья 
соответственно увеличивается доля смол и асфальтенов в их составе.
Ключевые слова: битум, гудрон, мазут, асфальтен, инертный газ.

METHOD  FOR  OBTAINING  RESIDUAL  BITUMEN  FROM  HIGH 
PARAFFINIC  OILS

Gochmyrat Saparmyradovich Amannazarov 
candidate of technical sciences

Abstract

In order to eliminate the strong dependence of the process of obtaining different types of high-
quality bitumen on the availability of high-tar primary raw materials, and to achieve a favorable ratio 
of the components of the residual bitumen regardless of the composition of the primary raw materials, 
in order to flexibly control their quality indicators, in an inert gas environment the possibilities of 
separation of hydrocarbons of primary raw materials were used in pressure. At the same time, as 
hydrocarbons are separated from the primary raw materials, the proportion of tars and asphaltenes 
in their composition increases.
Keywords: bitumen, tar, fuel oil, asphaltene, inert gas

